
5. Vry ná 18 jaar 

Lukas 13:10-18 
 

Tema 
Jesus en sy volgelinge sien mense raak wat swaarkry en verswak word 
deur dinge wat hulle “vasbind”. Hulle raak dadelik (op enige dag) by hulle 

betrokke om hulle “los” of vry te maak. 

 

Agtergrond en interpretasie 
In die vorige ontmoeting was 12 jaar ŉ belangrike tydperk. Lukas vertel 
hier van ŉ ander vrou wat 18 jaar lank ŉ probleem gehad het. 

In hierdie Skrifgedeelte is daar ŉ woordspeling tussen die Griekse 
stamwoord vir “bind” en vir “losmaak” (δέω en λύω). Ons kan dit 

(geforseerd) soos volg vertaal: 

Vers 12: Mevrou, jy is losgemaak van jou gebrek. 
Vers 14: Daar is ses dae in ŉ week waarop jy vasgebind is om te werk 

(jy móét werk). 
Vers 15: Maak julle elkeen nie sy bees of donkie van die krip los nie? 

Vers 16: En hier is ŉ vrou … wat werklik al 18 jaar deur die Satan 
vasgemaak (gebind) is. Is sy dan nie vasgemaak (“bound”) om 

losgemaak te word van hierdie vasmaak (“binding”; band) nie? 
 

Hierdie woordspeling laat ŉ mens saam met die vroeë kerk, vir wie Lukas 
geskryf het, nadink oor die vryheid of gebondenheid (los of vas wees) van 

Christene. Christenwees beteken: Jy is vasgemaak om losgemaak te wees 
(jy is bestem; jy moet los wees). Wanneer jy aan Jesus vas is, is jy los 

(vrygemaak; Gal 5:13-14).  
Die Fariseërs het gehou van vasmaak. As agtergrond vir hierdie verhaal 

moet ons iets verstaan van die terme “bind” en “losmaak” of verlos (δέω 

en λύω) soos die Fariseërs dit verstaan het. 
Lees as agtergrond die uittreksels uit die volgende internetartikel: 

Rabbinical term for “forbidding and permitting”. The expression “asar” 
(to bind herself by a bond) is used in the Bible (Num. xxx. 3 et seq.) 

for a vow which prevents one from using a thing. It implies binding an 
object by a powerful spell in order to prevent its use (see Targ. to Ps. 

lviii. 6; Shab. 81b, for “magic spell”). The corresponding Aramean 
“shera” and Hebrew “hitter” (for loosing the prohibitive spell) have no 

parallel in the Bible. 
The power of binding and loosing was always claimed by the 

Pharisees. Under Queen Alexandra, the Pharisees, says Josephus (“B 
J.” i, 5, § 2), “became the administrators of all public affairs so as to be 

empowered to banish and readmit whom they pleased, as well as to 
loose and to bind”. This does not mean that, as the learned men, they 

merely decided what, according to the Law, was forbidden or allowed, 

but that they possessed and exercised the power of tying or untying a 
thing by the spell of their divine authority, just as they could, by the 

power vested in them, pronounce and revoke an anathema upon a 

person. The various schools had the power “to bind and to loose”; that 
is, to forbid and to permit (Ḥag. 3b); and they could bind any day by 

declaring it a fast-day (Meg. Ta’an. xxii.; Ta'an. 12a; Yer. Ned. i. 36c, 
d). This power and authority, vested in the rabbinical body of each age 

or in the Sanhedrin … received its ratification and final sanction from 
the celestial court of justice (Sifra, Emor, ix.; Mak. 23b). 

 
In the New Testament 

In this sense Jesus, when appointing his disciples to be his successors, 
used the familiar formula (Matt. xvi. 19, xviii. 18). By these words he 

virtually invested them with the same authority as that which he found 
belonging to the scribes and Pharisees who “bind heavy burdens and 

lay them on men's shoulders, but will not move them with one of their 
fingers”; that is, “loose them”, as they have the power to do (Matt. 

xxiii. 2-4). 
http://www.jewishencyclopedia.com/articles/3307-binding-and-loosing 

 
Jesus het ook aan sy dissipels (Petrus) die werk gegee om los te maak en 

vas te maak. Ons lees in Matteus 16:19: “… en wat jy op die aarde 

toesluit (vasmaak/bind) sal in die hemel vas wees/toegesluit bly, en wat 
jy op die aarde losmaak/oopsluit, sal in die hemel los bly/oopgesluit bly.” 

 

Bybelgedeeltes en hoofgedagtes 
 

Bybelgedeelte 
(lees of vertel) 

Hoofgedagtes van die ontmoeting  

Lees Lukas 13:10-13 1. Jesus maak ŉ vrou vry en sy begin God dadelik 

prys. 

Lees Lukas 13:14-17 2. Jesus wys sy teenstanders tereg en maak die 
mense bly. 

 

Uitkoms 
1. Nadenke: Is ek vas of is ek los? Aan wie? 

2. Aanmoediging: Volgelinge van Jesus word gestuur om mense vry te 
maak van die ou dinge wat hulle ongelukkig maak deur hulle aan God 

te verbind. 
 

Hulpmiddels by die storie  
1. Paneel 6. 
 

 
 

 

http://www.jewishencyclopedia.com/articles/3307-binding-and-loosing

Hulpmiddels vir kleingroepvaslegging  
 

Junior kleingroep  Senior kleingroep  

Bring saam Bring saam 

1. Bande om die kinders se bene 
aan mekaar vas te bind vir ŉ 

driebeenresies. 
2. Kryt (veral in die kleure van 

Lydenstyd). 

1. Bande om die kinders se bene 
aan mekaar vas te bind vir ŉ 

driebeenresies. 
2. Penne of potlode om mee te 

skryf. 

Die storie 
 

Begin 
ŉ Man koop eendag vir sy vrou ŉ baie mooi polshorlosie. Dit is baie 

waardevol, want dit is van goud gemaak en het diamante voorop. Die man 
sê vir sy vrou hy gee dit vir haar omdat sy hom altyd help om betyds te 

wees. Hy het ook gedink dit sal baie mooi aan haar arm lyk. Hy wys toe 
vir haar hoe om die knippie van die horlosie vas te maak en sê dit is 

spesiaal só ontwerp dat dit nooit self kan losgaan nie. 
Die horlosie is vir die vrou baie mooi. Sy wil dit nie verloor nie. Toe sluit 

sy dit in die kluis toe.  

Op ŉ dag vra haar man wat van die horlosie geword het. Sy sê toe vir 
hom sy is te bang dit kom los van haar arm en sy verloor dit. Daarom het 

sy dit liewer veilig in die kluis gebêre. Die kluis is immers stewig in die 
muur vasgebout. 

“Ag nee!” roep die man. “Daardie horlosie moet om jou arm wees. Dis 
gemaak om te werk en ons te help. Gaan haal dit uit die kluis. Laat ek dit 

weer om jou arm vasmaak.” 
Hierdie storie laat ons aan ŉ spesifieke Bybelverhaal dink. Maar voordat 

ons hierdie verhaal lees, moet ons eers gou seker maak ons verstaan ŉ 
paar woorde goed. 

1. Die sabbatdag: Die Here het een dag van die week eenkant gesit vir 
mense om van hulle gewone werk te rus. In Jesus se tyd was daar baie 

reëls wat gekeer het dat mense dinge op die sabbatdag doen. Hulle 
sabbat is nou ons Saterdag. Toe Jesus op die Sondag uit die dood 

opgestaan het, het Christene hierdie spesiale rusdag na die Sondag 

geskuif. Hulle het ook op Sondae bymekaargekom, feesgevier omdat 
Jesus leef, en goeie dinge vir ander mense gedoen. 

2. Die sinagoge: (Sien ook die vorige ontmoeting.) Dit was soos die 
skool en die kerk in een gebou. Mense het die Here daar aanbid en is 

uit die Skrifte onderrig. Die leiers van die sinagoge was gewoonlik die 
mense wat moes kyk dat almal volgens die reëls van die Skrifte leef. 

3. Satan, bose gees: ŉ Mens kan alles wat in die wêreld gebeur in goeie 
dinge en slegte dinge verdeel. Soms sê mense selfs die dinge wat vir 

ons sleg kyk, kom ook van God. Hy toets ons daarmee of laat dit met 
ons gebeur om ons te waarsku dat ons met verkeerde dinge besig is. 

Soms sê hulle dit kom van iemand wat die teenoorgestelde van God is. 
God is goed; dan moet slegte dinge van bose geeste of Satan kom. 

Satan is die een wat ons van God af probeer wegkry. 
4. Dogter of kind van Abraham: Abraham is die man met wie God reg 

aan die begin van die Bybel ŉ pad begin loop het. (Verwys na paneel 

2.) Hy word daarom genoem die groot pappa (vader) van almal wat 
glo. Wanneer jy ŉ kind van Abraham genoem word, is jy iemand wat in 

God glo en vir wie die Here baie omgee. 
 

Nou kan ons die storie lees. 

Hoor  

 Moment 1: Lukas 13:10-13 – Jesus maak ŉ vrou vry en sy begin 
God dadelik prys 

Die vorige keer toe ons gelees het van ŉ vrou wat gesond gemaak is, het 

die vrou na Jesus toe gekom. Hierdie keer sien Jesus die vrou raak wat al 
18 jaar lank krom getrek word deur iets boos. Dalk kon sy niemand meer 

in die oë kyk nie. Maar Jesus het haar raakgesien en haar gesond gemaak. 
Toe sy regop staan, begin sy God dadelik prys. 

Toe gebeur daar nog iets. Die hoof van die sinagoge (die bidplek en 
skool) dink dis verkeerd dat Jesus iemand op die sabbatdag gesond 

gemaak het. 
 

 Moment 2: Lukas 13:14-17 – Jesus wys wie reg is en maak die 
mense bly 

Jesus verduidelik hier hoe belangrik mense vir Hom is. Hy noem die vrou 
ŉ dogter van Abraham. Sy is deel van die mense vir wie God baie lief is. 

Hierdie vrou was soos iets wat op die verkeerde plek vasgebind was. 
Onthou julle die storie oor die horlosie? Die horlosie was op die verkeerde 

plek. Dit moes nie in die kluis gewees het nie; dit moes om die vrou se 

arm vasgemaak gewees het sodat sy dit kon gebruik. Jesus het hierdie 
vrou losgemaak en haar toe aan God vasgemaak. Sy was so gelukkig en 

het God geprys. 
 

Dink  
Dink nou oor jouself. Is daar iets of iemand waaraan jy so vas is dat jy nie 

aan God vas is nie? 
Dink nou ook aan die hoof van die sinagoge. Vir hom was die reëls baie 

belangrik. Vir Jesus is mense die heel belangrikste. Wanneer ons 
swaarkry, sien Hy ons raak. 

 
Leef 

God maak ons aan Hom vas sodat ons regtig gelukkig kan wees en sodat 
Hy ons tussen ander mense kan gebruik. Partykeer dink ons die hele lewe 

is net ŉ klomp moets en moenies. Later voel ons so vasgebind dat ons 

niks kan doen wat lekker is nie. Soms dink ons dit is God wat ons so 
vasbind.  

Hierdie verhaal wys vir ons iets anders: Jesus maak ons los en vry en 
gelukkig. Die een wat ons ongelukkig maak, is die Bose, Satan. Hy wil ons 

van die Here af wegtrek. En weet jy wat? Ons dink baiekeer slegte dinge 
kan ons gelukkig maak. Dis eers wanneer ons regtig vir Jesus leer ken dat 

ons ontdek hoe Hy ons gelukkig maak en vry maak van die dinge wat ons 
“laat kromtrek” en na die verkeerde dinge laat kyk. 

Jesus het ons lief. 

Kleingroepvaslegging: Junior groep 
 

Welkom  
Kyk vandag in elke kind se oë terwyl jy hulle groet. Die kromgetrekte vrou 

kon dit dalk nie meer doen nie. As jy baie langer as die kinders is, buk 
gerus af of sit selfs op jou hurke sodat jy in hulle oë kan kyk. 

Deel dan vir hulle komplimente uit. Hier is ŉ paar voorbeelde van wat 
jy kan sê: 

 Jy het sulke mooi bruin oë (verander die kleur volgens die kinders se 
oë). 

 Het jy al gesien hoe blink jou oë? 

 Ek is so bly ek kan vandag in jou mooi oë kyk. 
 Soos ek jou vandag raaksien, sien Jesus jou ook raak. 

 
Wegspring 

Bind twee groeplede se bene aan mekaar vas (linkerbeen aan regterbeen) 
en gee vir hulle ŉ opdrag om uit te voer. Doen dit met al die groeplede. 

(Opmerking: As jy genoeg tyd en genoeg groeplede het, kan jy selfs gou 
ŉ driebeenresies hou.) 

 Laat hulle gesels oor die vrae in die werkboek: 
 Hoe het dit gevoel om aan iemand vasgebind te wees? 

 Was dit maklik om saam te werk? 
 

Om aan iemand vasgebind te wees, beteken jy moet met daardie persoon 
saamwerk. Jesus het Hom aan ons vasgemaak. 

 

Werksaam 
Iemand wat vandag se Bybelstorie wou oorvertel, het al die sinne van die 

storie op 10 kaartjies neergeskryf. Ongelukkig val die kaartjies toe op die 
vloer en nou is dit deurmekaar. Rangskik die kaartjies in die regte 

volgorde deur dit van 1 tot 10 in die werkboek te nommer. Pasop vir 
vangplekke. Gebruik die Bybel en dink mooi. 

 
 Jesus vra of Hy dan nie ŉ vrou wat al 18 jaar vasgebind is, mag 

losmaak nie. 
 

 Die mense wat eers kwaad was oor wat Jesus gedoen het, was nou 

skaam. 
 

 Die hoof van die sinagoge was kwaad omdat Jesus iemand op die 
sabbatdag gesond gemaak het. 

 
 Jesus roep haar nader met goeie nuus: “Mevrou, jy is nou gesond.” 

 

 Jesus was besig om die mense in die sinagoge te leer. 
 

 Baie mense was bly oor alles wat Jesus gedoen het. 

 Daar was ŉ vrou wat al 18 jaar baie siek en kromgetrek was. 

 
 Die vrou het God geprys. 

 Jesus het sy hande op haar gesit en sy het onmiddellik opgestaan. 
 

 Jesus sê mense maak hulle diere op die sabbatdag los om water te 

drink. 
 

Wegstuur/Huisgeloof  
1. Gesels by die huis saam oor siektes wat ŉ mens kan laat krom trek, 

soos hierdie vrou kromgetrek was. Aan watter siektes kon julle dink? 
2. Ken julle iemand wat al baie lank siek is? Hoe kan julle die Goeie Nuus 

van Jesus vir hulle gaan uitleef? Beplan saam om dit te doen. 
3. Gesels saam hieroor: Soms is reëls nie vol liefde nie. Wat moet ons dan 

doen? 
4. Teken of plak prente van siek mense op die volgende week van julle 

Lydenstyd-kalender. 

Kleingroepvaslegging: Senior groep 
 

Welkom  
Kyk vandag in elke kind se oë terwyl jy hulle groet. Die kromgetrekte vrou 

kon dit dalk nie meer doen nie. As jy baie langer as die kinders is, buk 
gerus af of sit selfs op jou hurke sodat jy in hulle oë kan kyk. 

Deel dan vir hulle komplimente uit. Hier is ŉ paar voorbeelde van wat 
jy kan sê: 

 Jy het sulke mooi bruin oë (verander die kleur volgens die kinders se 
oë). 

 Het jy al gesien hoe blink jou oë? 

 Ek is so bly ek kan vandag in jou mooi oë kyk. 
 Soos ek jou vandag raaksien, sien Jesus jou ook raak. 

 
Wegspring 

Bind twee groeplede se bene aan mekaar vas (linkerbeen aan regterbeen) 
en gee vir hulle ŉ opdrag om uit te voer. Doen dit met al die groeplede. 

(Opmerking: As jy genoeg tyd en genoeg groeplede het, kan jy selfs gou 
ŉ driebeenresies hou.) 

 Laat hulle gesels oor die vrae in die werkboek: 
 Hoe het dit gevoel om aan iemand vasgebind te wees? 

 Was dit maklik om saam te werk? 
 

Om aan iemand vasgebind te wees, beteken jy moet met daardie persoon 
saamwerk. Jesus het Hom aan ons vasgemaak. 

 

Wonder 
Help die groep om hulle verbeelding met hierdie twee oefeninge te 

gebruik. 
1. Hoe, dink jy, voel dit om 18 jaar lank siek te wees, so siek dat jy nie 

eens kan regop staan nie? 
2. Gaan sit nou op die grond. Trek jou skouers krom. Kyk af. Dink hoe dit 

sou voel as jy nie meer kon opstaan of opkyk nie. Wat sien jy?  
 

Werksaam 
In jou werkboek is twee kolomme.  

1. Skryf in die eerste kolom al die goeie nuus in die verhaal neer, dit wil 
sê, alles wat goed was. 

2. Skryf nou in die tweede kolom al die slegte nuus in die verhaal neer, 
dit wil sê, alles wat nie goed was nie. 

Goeie nuus of goeie dinge Slegte nuus of slegte dinge 

 

 
 

 
 

 
 

 

 

 

 

2. Vul nou die kaartjie in jou werkboek in. Skryf minstens een iets neer 
wat jy gaan doen om deur jou lewe te wys jy leef aan die kant van die 

goeie nuus.  
 

 
Ek besluit vandag, die ________ dag van __________________ 20____ 
om aan die kant van die goeie nuus te leef. Daarom kies ek om  

 

___________________________________________________________ 
 

___________________________________________________________ 
 

___________________________________________________________ 
 

_________________ 
My handtekening 

 

 
Wegstuur/Huisgeloof  

1. Gesels by die huis saam oor siektes wat ŉ mens kan laat krom trek, 
soos hierdie vrou kromgetrek was. Aan watter siektes kan julle dink? 

2. Ken julle iemand wat al baie lank siek is? Hoe kan julle die Goeie Nuus 

van Jesus vir hulle gaan uitleef? Beplan saam om dit te doen. 
3. Gesels saam hieroor: Soms is reëls nie vol liefde nie. Wat moet ons dan 

doen? 
4. Teken of plak prente van siek mense op die volgende week van julle 

Lydenstyd-kalender. 
 

 


